ԱՄՓՈՓԱԹԵՐԹ
«Հայաստանի Հանրապետության հարկային օրենսգրքում լրացում և փոփոխություններ կատարելու մասին» Հայաստանի Հանրապետության օրենքի նախագծի

	1. ՀՀ էկոնոմիկայի նախարարություն
	28.08.2023թ.

	
	N01/15506-2023

	 Ի պատասխան Ձեր՝ 2023 թվականի օգոստոսի 3-ի թիվ 01/3-4/47488-2023 գրության՝ քննության առնելով «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» օրենքի նախագիծը (այսուհետ՝ Նախագիծ) հայտնում ենք հետևյալը․ 
Նախագծով, ի թիվս այլնի, առաջարկվում է սահմանել, որ հարկային հաշվարկներ չեն կարող ներկայացվել նաև այն դեպքերում, երբ հարկային հաշվարկը վերաբերում է այն հաշվետու ժամանակաշրջանին, որը տվյալ հարկատեսակի գծով գտնվում է ստուգման ընթացքում կամ այն հաշվետու ժամանակաշրջանին, որի ստուգումը՝ տվյալ հարկատեսակի մասով, սկսվել է, սակայն հաշվարկի ներկայացման օրը ստուգման ընթացքը կասեցված է, բացառությամբ տրանսֆերային գնագոյացման հարկային հաշվարկների, ինչպես նաև առաջարկվում է ուժը կորցրած ճանաչել համալիր հարկային ստուգումների տարեկան ծրագիրը հրապարակելու պահանջը։
Այլ խոսքով, ներկայումս հարկային օրենսգիրքը հարկ վճարողներին թույլ է տալիս ստուգման ընթացքում ինքնուրույն ճշտել հաշվարկը և չենթարկվել տուգանքների, մինչդեռ նախատեսվող կարգավորումների արդյունքում հարկ վճարողները զրկվելու են ստուգման ընթացքում հարկային հաշվարկները ճշտելու հնարավորությունից՝ հարկային մարմնի կողմից խախտումներ հայտնաբերելու դեպքում ենթարկվելով տուգանքների։ Ավելին, հարկային մարմինը առաջարկում է նաև վերացնել հարկային ստուգումների տարեկան ծրագիրը հրապարակելու պահանջը, որի արդյունքում հարկ վճարողները չեն ունենալու անգամ հարկային ստուգումների տարեկան ծրագրի վերաբերյալ տեղեկատվություն, ինչը ևս մեծացնում է հարկային մարմնի կողմից խախտումներ հայտնաբերելու դեպքերը և հարկ վճարողներին տուգանելու հնարավորությունը։
Այս առնչությամբ ցանկանում ենք հայտնել, որ պետության կողմից ներկայումս վարվող քաղաքականության տրամաբանությունը հետապնդում է ոչ թե տնտեսավարողներին պատժելու և տուգանելու, այլ՝ տնտեսավարողների կողմից օրինապահ վարքագիծ ձևավորելու և իրավախախտումները դադարեցնելու նպատակ։ Եվ եթե նախատեսվող կարգավորումները հետապնդում են հարկ վճարողների կողմից հարկային կարգապահությունն ապահովելու նպատակ, ապա պետք է փաստել, որ հարկային օրենսգրքի ներկայիս գործիքակազմով նման հնարավորություն նախատեսված է, որով և հարկ վճարողները իրացնում են հարկային ստուգման ընթացքում ինքնուրույն հարկային հաշվարկները ճշգրտելու և խախտումները վերացնելու իրենց վերապահված իրավունքը։ Եվ նման պայմաններում պարզ չէ հարկային մարմնի կողմից հարկ վճարողներին վերապահված նման իրավունքը վերացնելու նպատակադրումը։
Հիմք ընդունելով վերոգրյալը՝ գտնում ենք, որ նախատեսվող կարգավորումները ունեն լրացուցիչ հիմնավորման կարիք։
	Ընդունվել է 

Նախագծից հանվել է ստուգման ընթացքում հարկային հաշվարկների ներկայացումը սահմանափակող կարգավորումը։

	2. ՀՀ ֆինանսների նախարարություն
	04.09.2023թ.

	
	N01/2-3/16327-2023

	Ձեր թիվ 01/3-4/47488-2023 գրությամբ ներկայացված՝ «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» ՀՀ օրենքի նախագծի վերաբերյալ հայտնում ենք հետևյալը:
Նախագծով առաջարկվում է՝
· ուժը կորցրած ճանաչել համալիր հարկային ստուգումների տարեկան ծրագիրը հրապարակելու պահանջը,
· սահմանել, որ համալիր հարկային ստուգման հանձնարարագիրը հարկ վճարողին ծանոթացման է ներկայացվում ստուգումը սկսելու օրը,
· սահմանել, որ հարկային հաշվարկներ (այդ թվում՝ ճշտված) չեն կարող ներկայացվել նաև այն դեպքերում, երբ հարկային հաշվարկը վերաբերում է այն հաշվետու ժամանակաշրջանին, որը տվյալ հարկատեսակի գծով գտնվում է ստուգման ընթացքում կամ այն հաշվետու ժամանակաշրջանին, որի ստուգումը՝ տվյալ հարկատեսակի մասով սկսվել է, սակայն հաշվարկի ներկայացման օրը ստուգման ընթացքը կասեցված է:
Նախագծի ընդունման հիմնավորման համաձայն՝ նախագծի նպատակն է բարձրացնել հարկային մարմնի հսկողական միջոցառումների արդյունավետությունը և նպաստել հարկային իրավախախտումների բացահայտմանը:
Բացի այդ, նշվում է, որ ստուգման ընթացքում հարկային հաշվարկը ճշտելու հնարավորությունը կիրառելի է անկախ այն հանգամանքից՝ ճշտումն իրապես ինքնակամ է, թե ի պատասխան է առաջիկա համալիր ստուգման մասին ծանուցման (երբ հավանական է, որ հարկային խախտումը կբացահայտվի): Նման դրույթը ստեղծում է «անբարեխղճության վտանգ» պարունակող իրավիճակ։ Հարկ վճարողը կարող է հարկերն առանց ռիսկի թերհայտարարագրել՝ իմանալով, որ ստուգման ենթակա հարկ վճարողների ցանկում ընտրվելու դեպքում կարող է հաշվարկն ինքնուրույն ճշտել՝ առանց տուգանքների: Այն ավելի է խորանում հաջորդ տարվա ստուգման ենթակա հարկ վճարողների ցանկը յուրաքանչյուր հուլիսին նախապես հրապարակելու պատճառով՝ համապատասխան ռիսկային գնահատականով:
Վերոգրյալի կապակցությամբ, հայտնում ենք, որ ընդհանուր առմամբ ընդունելի ենք համարում հարկային մարմնի հսկողական միջոցառումների արդյունավետությունը բարձրացնելու անհրաժեշտությունը, և այս առումով համալիր հարկային ստուգումների տարեկան ծրագիրը չհրապարակելու, ինչպես նաև համալիր հարկային ստուգման հանձնարարագիրը ծանոթացման ներկայացնելու ժամկետը վերանայելու՝ նախագծով ներկայացված առաջարկություններն ընդունելի են:
Ինչ վերաբերում է ստուգման ընթացքում հարկային հաշվարկներ (այդ թվում՝ ճշտված) ներկայացնելու հնարավորության վերացմանը, ապա գտնում ենք, որ նախագծով առաջարկվող վերոնշյալ վերանայումները կատարելու պարագայում հիմնականում վերանալու են ստուգման ընթացքում հարկային հաշվարկներ (այդ թվում՝ ճշտված) ներկայացնելու գործիքի չարաշահման հնարավորությունները, և ձևավորվելու է այդ գործիքն օրինաչափ դեպքերում կիրառելու հավասարակշռված միջավայր՝ հիմքում ունենալով հարկային մարմին և հարկ վճարող հարաբերությունների գործընկերային բնույթը:
Այս համատեքստում, հարկ է նկատել, որ ստուգման ընթացքում հարկային հաշվարկների (այդ թվում՝ ճշտված) ներկայացմամբ լրացուցիչ հարկային պարտավորություններ հայտարարագրելու հնարավորությունը նաև «գին» ունի հարկ վճարողի համար, քանի որ այդ դեպքում հաշվարկվում և առաջադրվում են տույժեր՝ հարկային պարտավորությունները սահմանված ժամկետներում չկատարելու համար: Այս առումով, ի դեպ, գտնում ենք, որ անհրաժեշտ է վերականգնել մինչև 2020 թվականի մայիսի 14-ը գործող խմբագրությամբ՝ ՀՀ հարկային օրենսգրքի 401-րդ հոդվածի 1-ին մասով սահմանված՝ հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար հաշվարկվող տույժի չափը և 0.04 տոկոսի փոխարեն սահմանել 0.075 տոկոս: Նշյալ փոփոխությունը նույնպես էականորեն կնպաստի նախագծի առջև դրված խնդիրների լուծմանը, քանի որ հարկային պարտավորությունների թերհայտարարագրման դեպքում հարկ վճարողները ստիպված կլինեն վճարել տույժերի ավելի մեծ գումարներ: Բացի այդ, առաջարկությունը հիմնավորվում է նաև նրանով, որ տույժի գործող դրույքաչափը չի արտահայտում ժամանակի մեջ փողի գինն ու դրա այլընտրանքային ծախսի գինը:
Հաշվի առնելով վերոգրյալը՝ հայտնում ենք, որ ստուգման ընթացքում հարկային հաշվարկներ (այդ թվում՝ ճշտված) ներկայացնելու հնարավորության վերացման առաջարկությունն ընդունելի չէ:
	Ընդունվել է 

Նախագծից հանվել է ստուգման ընթացքում հարկային հաշվարկների ներկայացումը սահմանափակող կարգավորումը։
Միաժամանակ, հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար հաշվարկվող տույժի չափը նախատեսվել է դարձնել 0.15 տոկոս։

	3. ՀՀ արդարադատության նախարարություն
	22.09.2023թ.

	
	N/27.2/41795-2023

	«Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» օրենքի նախագծի վերաբերյալ առարկություններ չունենք:
	Ընդունվել է ի գիտություն

	4. ՀՀ վարչապետի աշխատակազմի իրավաբանական վարչություն
	22.04.2024թ.

	
	N 02/16.2/14657-2024

	     Նախագծի 1-ին հոդվածով լրացվող՝ օրենքի 18.1-ին հոդվածի 1-ին մասի համաձայն՝ ՀՀ-ում իրականացվող հարկային վարչարարության նկատմամբ հանրային հսկողության մեխանիզմներ ներդնելու կամ ՀՀ տարածքում ապրանքներ ձեռք բերող կամ ծառայություններ ստացող ֆիզիկական անձանց կողմից հարկային վարչարարությանն օժանդակությունն ապահովելու նպատակով Կառավարությունը կարող է սահմանել հարկային վարչարարության աջակցման (այդ թվում՝ հետվճարի կիրառման) ծրագրեր։
     Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:
     Նախագծի նշված դրույթը խնդրահարույց է իրավական որոշակիության սկզբունքի տեսանկյունից։ Մասնավորապես՝ պարզ չէ, թե ինչ բովանդակության ծրագրերի մասին է նախագծի կարգավորումներով խոսք գնում։ Հետևաբար՝ առաջարկվող դրույթը անհրաժեշտ է հստակեցնել՝ նախատեսելով թե կոնկրետ ինչ լիազորություն է վերապահվում ՀՀ կառավարությանը։
	Ընդունվել է 

Հստակեցվել է, որ Կառավարությունը կարող է սահմանել հարկային վարչարարության աջակցման (այդ թվում՝ հետվճար տրամադրելու) միջոցառումները, դրանց կարգը և ժամկետները։

	5. Ֆինանսատնտեսական նախարարական կոմիտեի 13.05.2024թ. նիստ
	

	
	

	Որոշվեց՝ հանել օրակարգից` առաջարկելով Պետական եկամուտների կոմիտեին`
1) Վարչապետի աշխատակազմի ղեկավարի տեղակալ Արմենակ Խաչատրյանի դիտարկման համաձայն՝ Ֆինանսների նախարարության հետ քննարկել համալիր հարկային ստուգումների տարեկան ծրագիրը հրապարակելու պահանջն ուժը կորցրած ճանաչելու վերաբերյալ դրույթը վերջինիս կողմից մշակված և Ազգային ժողովում շրջանառվող համապատասխան օրենքի նախագծում ավելացնելու հարցը.
	Ընդունվել է
Նշված դրույթը ներառվել է Ֆինանսների նախարարության կողմից մշակված և Ազգային ժողովում շրջանառվող համապատասխան օրենքի նախագծում, որը 22.05.2024թ. ընդունվել է ՀՀ Ազգային ժողովի կողմից («ՀՀ հարկային օրենսգրքում փոփոխություններ կատարելու մասին» ՀՕ-229-Ն օրենք)։

	2) Վարչապետի աշխատակազմի իրավաբանական վարչության պետ Հայկ Կեսոյանի դիտարկման համաձայն՝ իրավական որոշակիության սկզբունքի տեսանկյունից հստակեցնել նախագծի 1-ին հոդվածով լրացվող՝ օրենքի 18.1-ին հոդվածի 1-ին մասը՝ սահմանելով, թե կոնկրետ ինչ լիազորություն է վերապահվում ՀՀ կառավարությանը.
	Ընդունվել է ի գիտություն
Օրենքի նախագծով նախատեսվում է սահմանել, որ ՀՀ-ում իրականացվող հարկային վարչարարության նկատմամբ հանրային հսկողության մեխանիզմներ ներդնելու կամ ՀՀ տարածքում ապրանքներ ձեռք բերող կամ ծառայություններ ստացող ֆիզիկական անձանց կողմից հարկային վարչարարությանն օժանդակությունն ապահովելու նպատակով Կառավարությունը կարող է սահմանել հարկային վարչարարության աջակցման (այդ թվում՝ հետվճար տրամադրելու) միջոցառումները, դրանց կարգը և ժամկետները։

	3) հարկի վճարումը սահմանված ժամկետից ուշացնելու տույժի առաջարկվող դրույքաչափը, ինչպես նաև ժամկետները լրացուցիչ քննարկել և համաձայնեցնել Էկոնոմիկայի նախարարության և Ֆինանսների նախարարության հետ և նախագծի վերջնական տարբերակը ներկայացնել Ֆինանսատնտեսական նախարարական կոմիտեի նիստի քննարկմանը:
	Ընդունվել է 


	6. ՀՀ ֆինանսների նախարարություն
	13.06.2024թ.

	
	N01/2-3/10571-2024

	«Հայաստանի Հանրապետության հարկային օրենսգրքում լրացում և փոփոխություններ կատարելու մասին» ՀՀ օրենքի  նախագծի վերաբերյալ հայտնում ենք հետևյալը:
Նախագծով առաջարկվում է՝
1) սահմանել, որ ՀՀ-ում իրականացվող հարկային վարչարարության նկատմամբ հանրային հսկողության մեխանիզմներ ներդնելու կամ ՀՀ տարածքում ապրանքներ ձեռք բերող կամ ծառայություններ ստացող ֆիզիկական անձանց կողմից հարկային վարչարարությանն օժանդակությունն ապահովելու նպատակով Կառավարությունը կարող է սահմանել հարկային վարչարարության աջակցման (այդ թվում՝ հետվճար տրամադրելու) միջոցառումներ, դրանց կարգը և ժամկետները,
2) սահմանել, որ անկախ ՀՀ հարկային օրենսգրքով (այսուհետ՝ Օրենսգիրք) սահմանված սահմանափակումներից՝ ԱԱՀ-ի մասով հարկային պարտավորությունն ավելացնող և (կամ) հաշվանցվող (պակասեցվող) գումարը նվազեցնող հարկային հաշվարկները (այդ թվում՝ ճշտված հարկային հաշվարկները) կարող են ներկայացվել հարկային մարմնի սահմանած կարգով,
3) ուժը կորցրած ճանաչել համալիր հարկային ստուգումների տարեկան ծրագիրը հրապարակելու պահանջը,
4) սահմանել, որ այն դեպքերում, երբ հարկ վճարողը կատարել է որոշակի հարկային իրավախախտումներ, ապա համալիր հարկային և տրանսֆերային գնագոյացման ստուգումների հանձնարարագիրը հարկ վճարողին ներկայացվում է ստուգումը սկսելու օրը (գործող օրենսդրությամբ նշյալ հանձնարարագիրը հարկ վճարողին ներկայացվում է ստուգումն սկսելուց երեք աշխատանքային օր առաջ),
5) բարձրացնել հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար վճարվող տույժի չափը և 0․04 տոկոսի փոխարեն սահմանել 0.15 տոկոս:
Հարկային վարչարարության նկատմամբ հանրային հսկողության մեխանիզմներ ներդնելու նպատակով Կառավարության կողմից հարկային վարչարարության աջակցման (այդ թվում՝ հետվճար տրամադրելու) միջոցառումներ սահմանելու առաջարկության վերաբերյալ․
Նախ, հայտնում ենք, որ նմանօրինակ՝ հետվճարներ տրամադրելու վերաբերյալ առաջարկություններ ՀՀ ֆինանսների նախարարության քննարկմանը ներկայացվել են նաև նախկինում։ Դրանց կապակցությամբ ներկայացրել ենք բազմաթիվ ռիսկեր, որոնց վերաբերյալ հակափաստարկներ չեն ներկայացվել։ Այդ ռիսկերն արդիական են նաև քննարկման ներկայացված այս նախաձեռնության պարագայում, ուստի նախքան դրա ընդունումը անհրաժեշտ է շատ խորը ուսումնասիրել առկա ռիսկերը: Մասնավորապես.
1. Պարզ չէ, թե ինչու պետք է պետական բյուջեից ՀՀ պետական եկամուտների կոմիտեին տրամադրվող հատկացումներից բացի, նաև այլ միջոցներ տրամադրվեն հարկային վարչարարության արդյունավետությունը բարձրացնելու և ստվերային շրջանառությունները բացահայտելու համար։ Այդ ամենը պետք է իրականացվի արդեն իսկ տրամադրվող ռեսուրսների շրջանակում։
2. Հետվճարի համակարգի ներդրումը նշանակում է, որ հետվճար պետք է տրամադրվի նաև այժմ օրենսդրությամբ սահմանված կարգով հայտարարագրվող իրացման շրջանառությունների մասով, ինչը նշանակում է որ ստվերային շրջանառությունները պետք է այնքան մեծ լինեն, որ դրանց բացահայտման արդյունքում հավաքագրվող լրացուցիչ եկամուտները գերազանցեն արդեն իսկ հայտարարագրվող և նոր հայտարարագրման ենթակա իրացման շրջանառությունների մասով կատարվելիք հետվճարների չափերը: Իսկ ստվերային շրջանառությունների՝ այդքան մեծ լինելու պարագայում հարց է առաջանում, թե ինչու է այդպես՝ արդյոք հարկային վարչարարությունը անարդյունավետ է իրականացվում։
3. Ինչպես հայտնի է, ներկայումս գործող՝ եկամտային հարկի համակարգը խիստ ռեգրեսիվ է՝ հիմնականում նաև այն պատճառով, որ գործում է հիպոտեկային վարկերի տոկոսների փոխհատուցման նպատակով եկամտային հարկի վերադարձման համակարգը։ Առաջարկությունը կնպաստի ռեգրեսիվության խորացմանը, քանի որ սոցիալապես ապահովված անձինք ավելի շատ և ավելի թանկարժեք ապրանքներ են սպառում կամ ծառայություններից են օգտվում։ Օրինակ՝ առաջարկության ընդունման դեպքում պետք է վերադարձվի, մասնավորապես, 300 հազար դրամ արժեք ունեցող խմիչք ձեռք բերելու դեպքում կատարված ծախսի որոշակի մասը, ինչը, կարծում ենք, հիմնավորված համարվել չի կարող։
4. ՀՀ գործող հարկային համակարգում առկա են հարկման այլընտրանքային (հատուկ) համակարգեր, որոնց շրջանակներում հաշվարկվող հարկային պարտավորությունները կապված չեն իրացման շրջանառության մեծությունների հետ կամ որոնց շրջանակներում գործող հարկ վճարողներն ընդհանրապես ազատված են հարկերից: Վերոգրյալը նշանակում է, որ առաջարկվող համակարգի ներդրման արդյունքում շեշտակի աճելու է «գայթակղությունը»՝ ունենալու նշյալ համակարգերում գործունեություն իրականացնող հարկ վճարողներից ձեռքբերումներ, քանի որ մի կողմից այդ ձեռքբերումների մասով հարկային հետևանքներ չեն առաջացնելու կամ չնչին են առաջանալու, մյուս կողմից ձեռքբերումներ կատարող քաղաքացիները հնարավորություն են ունենալու պետական բյուջեից հետ ստանալ որոշակի գումարներ: Այստեղ թերևս տեղին է նշել, որ՝
· «Սահմանամերձ բնակավայրերում իրականացվող գործունեությունը հարկերից ազատելու մասին» ՀՀ օրենքով սահմանված հարկային արտոնություններից օգտվող սուբյեկտներից, ինչպես նաև մինչև 24 մլն. դրամ իրացման շրջանառություն ունեցող միկրոձեռնարկատիրության սուբյեկտներից ձեռքբերումների մասով հայտարարագրված լրացուցիչ շրջանառություններից պետական բյուջեի հարկային եկամուտները չեն ավելանալու՝ հաշվի առնելով այն հանգամանքը, որ այս հարկման համակարգերում գործող տնտեսավարողներն, ընդհանուր առմամբ, ազատված են հարկերից,
· առևտրական գործունեություն իրականացնող տնտեսավարող սուբյեկտների կողմից պետական բյուջե վճարվող շրջանառության հարկի գումարը շրջանառության նկատմամբ կազմում է միջինը 2.3 տոկոս: Այսինքն, շրջանառության հարկ վճարող համարվող սուբյեկտներից ձեռքբերումների մասով հայտարարագրված լրացուցիչ շրջանառություններից պետական բյուջեի եկամուտներն ավելանալու են առավելագույնը այդ շրջանառությունների 2.3 տոկոսով։
5. Հարկ ենք համարում ընդգծել նաև, որ իրացման շրջանառությունների իրական ծավալների բացահայտման և ստվերի կրճատման նպատակով նմանօրինակ համակարգ նախկինում կիրառվել է (խոսքը վերաբերում է ՀԴՄ կտրոնների հիման վրա գումարների հետ վերադարձմանը, ինչպես նաև ՀԴՄ կտրոններով կազմակերպվող վիճակահանությանը), որը հետագայում չեղարկվել է այդ համակարգի հիմքում դրված նպատակադրումներին չծառայելու և բազմաթիվ չարաշահումների դեպքեր բացահայտվելու պատճառով:
6. Հայտնում ենք նաև, որ ներկայումս լայն տարածում ունեն առևտրային բանկերի և մասնավոր կազմակերպությունների նախաձեռնությամբ ներդրվող Cashback համակարգերը, որոնց կիրառությունը պետական բյուջեի համար ֆինանսական բեռ չի ավելացնում, սակայն նպաստում է իրացման շրջանառությունների հայտարարագրմանը: Ավելին, բանկերը ֆիզիկական անձանց վճարված հետվճարների գումարներից, որպես հարկային գործակալ, հաշվարկում և ՀՀ պետական բյուջե են վճարում եկամտային հարկ: Այսինքն, հետվճարի այս համակարգերը ոչ միայն նպաստում են ստվերային շրջանառությունների կրճատմանը, այլ նաև պետական բյուջեի հարկային եկամուտների ավելացմանը:
7. Առաջարկության ընդունումը կարող է հանգեցնել զգալի ֆիսկալ ճնշումների և պետական բյուջեի կատարման ռիսկերի։
8. Միաժամանակ, հարկ ենք համարում նշել, որ վերջին շրջանում հարկային օրենսդրության մեջ կատարվել են մի շարք փոփոխություններ, որոնցով առաջիկայում վարչարարական նոր գործիքակազմ է տրամադրվելու է հարկային մարմնին, մասնավորապես՝
· հարկային մարմնին լիազորություն է վերապահվում հարկային հսկողության, մասնավորապես, թեմատիկ հարկային ստուգումների ընթացքում իրականացնելու տեսաձայնագրում,
· թեմատիկ հարկային ստուգման տեսակները սահմանվում են որպես թեմատիկ հար-կային ստուգման հարցեր, ինչը նշանակում է, որ մեկ հանձնարարագրով հնարավոր է լինելու ստուգել մի շարք խախտումների առկայությունը,
· հարկային մարմնին ապրանքների (բացառությամբ հումքի, նյութերի, հիմնական միջոցների և արտարժույթի) ձեռքբերման գործարքների փաստաթղթավորման պահանջների պահպանումը պարզելու նպատակով չափագրում իրականացնելու հնարավորություն է ընձեռվել։
	Չի ընդունվել

Հարկ է նկատի ունենալ, որ հետվճարի տրամադրման համակարգի ներդրման անհրաժեշտությունը  բազմիցս բարձրաձայնվել է ՀՀ վարչապետի կողմից, իսկ ՀՀ պետական եկամուտների կոմիտեում 19.01.2024թ. անցկացված խորհրդակցության NՎ/09-2024 արձանագրության 3-րդ կետի 1.10-րդ ենթակետի համաձայն՝ Վարչապետի կողմից հանձնարարվել է կազմակերպել միջգերատեսչական քննարկում համապատասխան մարմինների ներկայացուցիչների մասնակցությամբ՝ հետվճարի համակարգի քաղաքականության ներդրման մասով՝ սպառողի վարքագծի խրախուսման և զսպման մեխանիզմները մշակելու տեսանկյունից, (տարբերակված մոտեցում ցուցաբերել օրինակ՝ որոշ ապրանքների մասով քիչ, որոշների մասով շատ կամ ընդհանրապես տոկոսներ չսահմանել) և ներկայացնել համապատասխան օրենսդրական նախաձեռնություն։


	Հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար վճարվող տույժի չափը բարձրացնելու և 0․04 տոկոսի փոխարեն 0.15 տոկոս սահմանելու վերաբերյալ.
Նախագծի նախնական տարբերակի վերաբերյալ դիրքորոշում հայտնելիս առաջարկել էինք վերականգնել մինչև 2020 թվականի մայիսի 14-ը գործող տույժի չափը և 0.04 տոկոսի փոխարեն սահմանել 0.075 տոկոս: Խնդիրն այն է, որ կորոնավիրուսի համավարակով պայմանավորված, տնտեսավարող սուբյեկտներին աջակցություն տրամադրելու նպատակով, տույժի չափը նվազեցվել էր և 0.075 տոկոսի փոխարեն սահմանվել էր 0.04 տոկոս:
Նախագծով, սակայն առաջարկվում է մոտ 4 անգամ բարձրացնել տույժի չափը և մեր առաջարկած 0.075 տոկոսի փոխարեն սահմանվել է 0.15 տոկոս: Ընդ որում, չի փոխվում տույժի հաշվարկման առավելագույն՝ 730 օր ժամկետը:
Հարկ է նկատել, որ հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար վճարվող 0.15 տոկոս տույժի չափը գործել է մինչև Օրենսգրքի ուժի մեջ մտնելը՝ 2018 թվականը, և այն հաշվարկվել է ոչ ավել, քան 365 օրվա համար: Օրենսգրքով տույժի չափը նվազեցվել և 0.15 տոկոսի փոխարեն սահմանվել է 0.075 տոկոս, ինչպես նաև երկարաձգվել է հաշվարկման առավելագույն ժամկետը և 365 օրվա փոխարեն սահմանվել է 730 օր: Այսինքն, նախագծով առաջարկվում է վերադառնալ մինչև Օրենսգիրքն ուժի մեջ մտնելը՝ 2018 թվականի հունվարի 1-ը, առկա իրավիճակին, այն էլ ավելի խիստ պայմանով, ինչը էական խստացում է:
Հաշվի առնելով վերոգրյալը՝ հայտնում ենք, որ առաջարկությունը սկզբունքորեն անընդունելի է և կրկին առաջարկում ենք տույժի չափը վերականգնել և սահմանել 0.075 տոկոս:
	Ընդունվել է

	Ստուգումների հանձնարարագիրը հարկ վճարողին ստուգումը սկսելու օրը ներկայացնելու առաջարկության վերաբերյալ.
Հարկի գումարը սահմանված ժամկետում չվճարելու համար հաշվարկվող տույժերի դրույքաչափն ավելացնելու, ինչպես նաև ստուգման ենթակա հարկ վճարողների ցանկերը չհրապարակելու առաջարկությունների ընդունումից հետո այս օրենսդրական փոփոխությունը գրեթե իմաստազրկվում է՝ հաշվի առնելով այն հանգամանքը, որ առաջարկությունը հիմնավորվում է նրանով, որ գործող օրենսդրությամբ սահմանված կարգավորումների շրջանակներում ստուգման ենթական հարկ վճարողների ցանկում հայտնվելուց կամ ստուգման հանձնարարականը ստանալուց հետո հարկ վճարողները հնարավորություն են ունենում ճշգրտելու ժամանակին չվճարված հարկի գումարները՝ դրա համար վճարելով նվազ դրույքաչափով հաշվարկվող տույժը:
Հաշվի առնելով վերոգրյալը՝ առաջարկում ենք այս առաջարկությունը հանել նախագծից:
	Չի ընդունվել
Համալիր հարկային ստուգման ենթակա հարկ վճարողների ցանկերը չհրապարակելը և հարկերը սահմանված ժամկետում չվճարելու տույժերի չափի բարձրացումը դեռևս բավարար չեն և ամբողջությամբ չեն կարող զսպել հարկ վճարողների կողմից ստուգման հանձնարարագիրը ստանալուց հետո 3 օրվա ընթացքում ճշտումների կատարումը։ Հետևաբար դրույթը նախագծից հանելը գտնում ենք ոչ նպատակահարմար։ 

	Առաջարկում ենք նաև նախագծից հանել ստուգման ենթակա հարկ վճարողների ցանկերը չհրապարակելուն վերաբերող կարգավորումները՝ հաշվի առնելով այն հանգամանքը, որ համապատասխան օրենսդրական փոփոխությունն արդեն ընդունվել և ուժի մեջ է մտել:
	Ընդունվել է

	7. ՀՀ էկոնոմիկայի նախարարություն
	24.06.2024թ.

	
	N01/12475-2024

	Քննության առնելով 2024 թվականի մայիսի 13-ի ֆինանսատնտեսական նախարարական կոմիտեի նիստի քննարկումների արդյունքում Ձեր կողմից լրամշակված՝ «Հայաստանի Հանրապետության հարկային օրենսգրքում լրացում և փոփոխություններ կատարելու մասին» օրենքի նախագիծը, հայտնում ենք հետևյալը․
Նախագծով առաջարկվում է հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար սահմանված 0.04 տոկոսի չափով տույժը փոխարինել 0.075 տոկոսով:
Այս առնչությամբ գտնում ենք, որ այն տնտեսավարողները, որոնք ուշ են վճարում հարկի գումարը, դա կատարում են ելնելով ֆինանսական խնդիրներից՝ գիտակցելով հարկի ուշ վճարման դեպքում տույժի գործող դրույքաչափով վճարումը, ինչպես նաև հնարավոր վարչական տուգանքի կիրառումը, ինչը նշանակում է, որ տույժի բարձրացումը էլ ավելի կվատթարացնի ֆինանսական խնդիր ունեցող տնտեսավարողների տնտեսական դրությունը։ Հետևապես, առաջարկում ենք հարկի վճարումը սահմանված ժամկետներից ուշացնելու համար սահմանված տույժի ներկայիս դրույքաչափը թողնել անփոփոխ։
	Չի ընդունվել
14.05.2020թ.-ից հարկի վճարումը սահմանված ժամկետներից ուշացնելու դեպքում ժամկետանց յուրաքանչյուր օրվա համար տույժի չափը 0.075-ից սահմանվել էր 0.04 տոկոս՝ նպատակ ունենալով մեղմել կորոնավիրուսի տարածման տնտեսական հետևանքները, կանխատեսվող ընթացիկ իրացվելիության հետ կապված ռիսկերը, նվազեցնել հարկային պարտավորությունները ժամանակին չկատարելու արդյունքում տույժերի տեսքով գոյացող հարկային բեռը։ Միաժամանակ, ներկայումս ՀՀ առևտրային բանկերի կողմից վարկային պարտավորությունների չկատարման դեպքում սահմանված տույժերն (բանկերի մեծամասնության դեպքում՝ յուրաքանչյուր ժամկետանց օրվա համար տույժ` ժամկետանց գումարի 0.13% չափով) ավելի քան 3 անգամ գերազանցում են հարկային պարտավորությունները չկատարելու համար սահմանված տույժի չափը։ Նշված հանգամանքը հիմք է տալիս ենթադրելու, որ հարկ վճարողները կգերադասեն առաջնային կարգով մարել բանկի հանդեպ ունեցած իրենց վարկային պարտավորությունները, այնուհետև միայն՝ պետության հանդեպ ունեցած հարկային պարտավորությունները։
Հաշվի առնելով վերոնշյալը՝ առաջարվում է հարկի վճարումը սահմանված ժամկետներից ուշացնելու տույժի դրույքաչափը վերականգնել մինչև կորոնավիրուսը գործող՝ 0.075 տոկոս դրույքաչափը։

	Միաժամանակ, անդրադառնալով ստուգման հանձնարարագիրը ստուգումը սկսելու օրը ներկայացնելու առաջարկին այն դեպքերում, երբ հարկ վճարողը կունենա հարկային օրենսգրքով սահմանված որոշակի հարկային պարտավորություններ առաջացնող իրավախախտումներ, ապա գտնում ենք, որ բոլոր դեպքերում հարկ վճարողների ստուգման մասին պատշաճ ծանուցված լինելու հանգամանքը հանդիսանում է վերջիններիս իրավունքների պաշտպանության կարևոր նախապայման, առանց որի հնարավոր չէ երաշխավորել տնտեսավարողների իրավունքների արդյունավետ պաշտպանությունը:
Էկոնոմիկայի նախարարության կողմից միջազգային օրենսդրության և իրավակիրառ փորձի ուսումնասիրությունները ցույց են տալիս, որ կատարված իրավախախտումների առնչության մասով ծանուցման բացառություններ նախատեսված չեն։ Ավելին, Վրաստանում, Լատվիայում հարկային մարմինը հարկ վճարողին ծանուցում է ուղարկում ստուգումն սկսելուց ոչ պակաս, քան 10 աշխատանքային օր առաջ, իսկ Լեհաստանում հարկային ստուգումը սկսվում է հարկ վճարողի ծանուցումը ստանալուց ոչ շուտ, քան 7 և ոչ ուշ, քան 30 օր հետո:
Հաշվի առնելով ողջ վերոգրյալը՝ կարծում ենք, որ Նախագծով առաջարկվող վերը հիշատակված կարգավորումներն ընդունելի չեն։
	Չի ընդունվել

